
Хөснетдинова Фирдәʏсә Хоснулла кызы,
[bookmark: _GoBack]Теләче муниципаль районы
Иске Җөри гомуми белем бирʏ урта мәктәбенеӊ 
укыту-тәрбия эшләре буенча директор урынбасары




1 класс укучыларын белем иленә
кабул итү бəйрəме

Кереш
1 класс укучыларының әлифбаны укып бетерүе аларныӊ белем иленә беренче адымы ул. Шуны истә тотып, мәктәптәге «Әлифба бәйрәме»н ике өлештән оештырырга мөмкин. Беренче өлешен әлифба белән саубуллашу рәвешендә уздырып, икенче өлешен беренче класс укучыларын «Белем иленә кабул итү» рәвешендә оештырылса, бу бала күңелендә онытылмаслык хатирә булып калыр иде.
«Әлифба бәйрәмнәре» өчен сценарийлар бик күп. Мин аларны кабатлап тормыйча гына, укучыларны белем иленә кабул итү өлешен тәкъдим итәм.
 
Сценарийда катнашалар;
Алып баручылар
11 класс укучылары.
2 фәрештә.
Белем алиһәсе.
1 класс укучылары.
Кунаклар.
Укучылар.
Ата-аналар.
Укытучылар

Бәйрәм барышы
1 алып баручы: Хәерле көн, хөрмәтле укучылар, укытучылар, ата-аналар, килгән кунаклар, кадерле 1 класс укучылары! Без бүген мәктәбебезнең 1 класс укучыларының беренче китаплары-әлифбалары белән саубуллашуын карап үттек. Тантананың икенче өлешендә без аларны белем иленә кабул итәбез.
2 алып баручы. Укучы тормышында беренче җаваплы чор - белем бирүнең тәүге орлыклары булган хәрефләр, саннар, тыныш билгеләрен тану, дөрес, матур итеп укырга һәм язарга өйрәнү булса, икенче чорда бу орлыкларны зур уңышка әйләндерү өчен укучыдан бик күп тырышлык һәм талант таләп ителә.
1 алып баручы: Кадерле 1 нче класс укучылары! Сез үзегезнең тәүге дустыгыз, ярдәмчегез, юл күрсәтүчегез Әлифба белән саубуллаштыгыз. Аны укыган вакытта өйрәнгәннәрегез сезнең киләчәктәге укуыгызда ярдәмче булсын, сезне яктылыкка, яхшылыкка өндәп торсын!
2 алып баручы: Тантананың бу өлешендә без сезне сынаулар аша үткәрәбез. Әгәр бу сынауларны уңышлы үтсәгез, сезне белем иленә кабул итәбез.
1 укучы (11кл.)
Бу бинада - туган мәктәптә,
Без бер гаилә булып яшибез,
Ничәнче ел инде уку бара,
Белем арта, үсә яшебез.
Сыйныфлардан сыйныфларга күчеп,
Үсеп барган яшьләр эзеннән,
Күпме шәкерт, сиңа мәктәбебез,
Һәрбер елның килә көзеннән.
2 укучы (11 кл.)
Башлангычта укып йөргән чакта,
Без дә әлифбаны өйрәндек,
«Туган тел» дән, башка китаплардан.
Бик тырышып гыйлем өстәдек.
Төрле мәзәк хәлләр кичердек без
Һөнәребез артты һаман да
Инде менә ул яшьтән дә чыктык
Үзгәрешләр килде яңадан.
1 укучы. (11кл.)
Бу мәктәптә белем алабыз,
Унберенче ел анда хәзер без,
Мәктәпнең иң өлкән кешеләре,
Инде зур тормышка әзербез.
Бүгенге көн белем иленә -
Яңа буын килә - тантана,
Бу илгә кергән яшь дусларга,
Бүген яңа эшләр башлана.
2 укучы
Һәр балага бүген туры килә
Имтиханнар аша үтәргә.
Без телибез шул сынаулар аша
Белем иленә кабул итәргә.
Унбер ел элек, шулай дулкынланып,
Без дә үттек сират күперен
Безгә алмаш килгән яшь дусларны
Үткәрәбез аннан без бүген.
1 укучы (шартлы рәвештә ясап куелган капка янына килә)
Белем иленә илтәсе юлга
Шушы капка аша үтәсе
Түрдә тәхет, ә тәхеттә кем?
Белем алиһәсе!
Сәхнәнең түре ачыла (ике фәрештә шәрыкъ көенә биеп чыгалар һәм белем алиһәсе каршындагы пәрдәне ачалар).
Алиһә. Хәерле көн хөрмәтле җир уллары һәм җир кызлары! Әгәр язмыш сезне минем каршыга китергән икән, димәк җитди эшләрегез бар. Я, мин сезгә нинди ярдәм күрсәтә алам?
1 укучы. Хөрмәтле белем алиһәсе! Без бүген сезнең алдыгызга мәктәбебезнең 1нче класс укучыларын алып килдек. Без аларны мәктәбебезнең белем иленә кабул итәргә телибез. Ләкин аларның бу илгә керергә лаеклымы юкмы икәнлеген беләсебез килә.
2 укучы. Бу эшне башкарырга без бары тик сез генә ярдәм итә алырсыз дип уйлыйбыз.
Алиһә.
Яңаларны бәяләүдә,
Бу сынаулы дәрестә,
Булышырлар уң яктан уң
Сул яктан сул фәрештә.
Хәзер шушы минутта,
Хуҗа булып үзегез,
Алмашка килүчеләрне
Миңа алып килегез.
(Укучылар алиһә каршына тезелешеп басалар.)
Алиһә.
Уң фәрештә, сул фәрештә
Сез ярдәмче һәр эштә
Үлчәвегез төгәл булсын
Бу сынаулы дәрестә
Гадел була күрегез
Дөрес бәя бирегез.
I фәрештә.
Я балалар, кызлар һәм малайлар
Ике яклап бире килегез.
Сынауларда куйган сорауларга
Дөрес, төгәл җавап бирегез.
Алиһә
Безнең мәктәптә дүрт ишек
Балалар анда керәсез ничек?
Укучы: (малай)
Башта сукмактан атлап киләбез,
Аннан ишектән атлап керәбез,
Килгәндә берни белмибез,
Белергә дип бире киләбез.
Алиһә
Фәрештәләр, ни диярсез,
Нинди бәя бирерсез?
Уң фәрештә:
Жавап тапкыр.
Сул фәрештә:
Ашыкмый тор.
Уң фәрештә:
Ник алай?.
Сул фәрештә:
Бу сорауга бик хәйләкәр
Җавап бирде бу малай.
Уң фәрештә:
Бу шулай бит, ни дисең,
Бала әйтте дөресен.
Сул фәрештә:
Ә шулай да сынаучылар
Өстәмә сорау бирсен.
Алиһә:
Алган белемегез кайда?
Укучылар:
- Колагымда,
- Күземдә
- Күңелемдә
- Телемдә,
- Дәфтәремдә
- Китапта.
Сул фәрештә:
Белгәне бик аз әле.
Өйрәнәсе бар әле
Уң фәрештә:
Шуның өчен бит алар,
Белем өстәп баралар.
Алиһә:
Белә микән бу бала,
Кайда безнең башкала.
Кая йөзне борасы,
Кая карап торасы,
Казанмы соң, Мәскәүме,
Безнең халык кыйбласы?
Я, кайсыгыз әйтә ала,
Кайда безнең башкала?
Уң фәрештә:
Безнең монда белем юлы
Шул сүзләрдән башлана.
Укучы:
Безне белми димәгез,
Хәзер әйтеп бирәбез
Укучы:
Татарстан – илебез,
Башкалабыз Казандыр,
Борынгыдан калгандыр.
Алиһә:
Сезнең гомер юлында бик тә кирәк буласы ни бар?
Укучылар:
Зурлар рәхмәте,
Ата-ана догасы.
Уң фәрештә:
Шуны белгәч, и, балалар,
Димәк дөрес юлда сез.
Сул фәрештә:
Хәзер менә шул турыда
Бик матур җыр тыңларсыз.
Укучылар «Әнкәмнең догалары» дигән җырны башкаралар.
Алиһә:
Ходай тәгаләгә тугры,
Халыкка инсафлы,
Өлкәннәргә ихтирамлы,
Кечкенәләргә шәфкатьле,
Фәкыйрьләргә юмарт,
Галимнәргә игътибарлы,
Дошманнарга йомшак күңелле бул!
Сул фәрештә:
Рәхәт ул җыр тыңлаулар,
Тик бетмәде сораулар.
Сораулар бирүне дәвам итәләр. (Мәктәп традицияләре, илдәге мөһим вакыйгалар, һәм башка шундый сораулар бирелә, фәрештәләр укучыларныӊ һәр җавабын бәяләп баралар)
Алып баручы. Ә хәзер сезнең тапкырлык һәм зирәклегегезне сынап карыйк
(кызыклы сораулар бирәләр, табышмаклар, башваткычлар чишәләр.).
Уң фәрештә:
Җавапларны дөрес бирдегез.
Үзегезне хаклы хис итеп,
Белем иленә кыю кердегез!
Сул фәрештә: Инде хәзер антны ишетик.
Уң фәрештә: Татар халкына белемлеләр кирәк!
Сул фәрештә: Мәктәбебездә уку чорында белем нигезләрен яхшы үзләштерергә, тырышып укырга ант итәм!
Укучылар: Ант итәм!
Уң фәрештә: Татар халкына зыялылар кирәк!
Сул фәрештә: Мәктәптә укыганда алган белемнәремне, һөнәремне халкым файдасына файдаланырга ант итәм!
Укучылар: Ант итәм!
Уң фәрештә: Татар халкына хезмәткәрләр кирәк!
Сул фәрештә: Халкымның хезмәт традицияләрен сакларга, кулымнан килгән барлык эшләрне намус белән үтәргә ант итәм!
Укучылар: Ант итәм!
Уң фәрештә: Татар халкына батырлар кирәк!
Сул фәрештә: Әгәр кирәк булса, халымның азатлыгын яклап көрәшкә кушылырга ант итәм!
Укучылар: Ант итәм!
Уң фәрештә: Татар халкына патриотлар кирәк!
Сул фәрештә: Туган халкымның гореф гадәтләрен, матур традицияләрен, туган телемне кадерләп сакларга ант итәм!
Укучылар: Ант итәм!
Уң фәрештә: Татар халкына иманлылар кирәк!
Сул фәрештә: Кешеләргә игътибарлы, өлкәннәргә ихтирамлы, кечеләргә кешелекле булырга ант итәм!
Укучылар: Ант итәм!
Алиһә. Кадерле балаларым! Сез бʏген белем иленә килʏ юлында куелган барлык сынауларны уӊышлы ʏттегез. Бугенге көннән белем иленеӊ тулы хокуклы укучылары буласыз. Белем нигезләрен тырышып ʏзләштерегез, тәртипле, әдәпле, әхлаклы укучылар булыгыз, өлкәннәрнеӊ сʏзен тыӊлагыз, спортны яратыгыз, сәламәт булыгыз!
Укучыларны белем иленә керүләре белән укучылар, укытучылар, ата-аналар тәбрик итә.
ϴлкән класс укучылары аларга бәйрәм концерты кʏрсәтәләр. Бәйрәмне кызыклы уеннар, биюләр белән тәмамларга мөмкин.

